
Досова Л.
Жас ғалымның жаңа көкжиегі 
      Елімізде ғылым қуған жастардың қатары көбейіп келеді. Әсіресе, әлем жұртшылығын қызықтырған нанотехнология, биохимия сияқты күрделі салаға терең үңіліп, «қоғамға пайдамды тигізсем» деген мақсат қуып, ізденіп жүрген ғалымдар аз емес. Сондай талапты жастың бірі - биология ғылымдарының кандидаты Мархабат Қайырова.
     Астанадағы С.Сейфуллин атындағы Агротехникалық университеттің түлегі ғылыми жобалармен студент кезінен бастап айналысқан. Елімізге биотехнология әдістері енді ғана еніп жатқан тұста Мархабат ғылымның тың саласын тосырқамай, дипломдық жұмысын осы бағытта сәтті қорғап шықты. Келешегін тек ғылыммен ғана байланыстыруды мақсат тұтқан кейіпкеріміз аспирантураны тәмамдап, таза ғылым жолына бет бұрды. Тәжірибесін шыңдау үшін мұхит асып, шетелге барған талапты қыздың алпауыт елден алып келген жаңалығы аз емес. Американың заманауи дамыған зертханасында бір жыл бойы тәжірибе жинап, молекулярлық биологиялық және генетикалық әдістерді жете үйренген жас ғалым бүгінде сол әдіс бойынша ғылыми жобаларын қаузап жатыр.
      Білім және ғылым министрлігінің Ғылым комитетіне қарасты Микроорганизмдердің республикалық коллекциясы мемлекеттік кәсіпорнында «Генетика және био​химия микроорганизмдері» зертханасының меңгерушісі болып қызмет істейтін Мархабат Жайлауқызы екі ірі жобамен айналысуда. Бірінші жоба бойынша, егістікке зиян тигізетін шегіртке сияқты зиянкестерге қарсы био​препарат ойлап табу үшін ізденіп жүр. Ал келесі жұмысы - ұн сапасын тексеру арқылы тағамнан тарайтын түрлі микробтарды анықтау.
     - Есіңізде болса, 1996-99 жылдары Қазақстанның барлық аймағындағы егістік обыр шегірткеден зардап шекті ғой. Бұл жағдай тек бізде ғана емес, көп елдерде қайталанды. Бірақ ғылыми тұжырымдарды оқып отырсаңыз, шетелдік ғалымдар бұл жағдайға Қазақстанды кінәлаған. Кезінде Ресей егістігін басып қалған шегірткені орыс оқымыстылары: «Қазақстаннан ауып келген» деп шуласты. Олардың айтуынша, қазақстандықтар зиянкестердің көзін құртатын ештеңе ойлап таппаған. Әрине, химиялық жолмен түрлі химикаттар дайындап, зиянкестерді жоюға болады. Бірақ химикаттар егінмен қоса экологияға да зиянын тигізеді. Ең алдымен топырақты құртады, сол арқылы бүкіл егінді улайды. Демек, бұл жерде біз экологиямен қоса егістікке де зиянын тигізбейтін, тек шегірткені құртатын биологиялық препарат ойлап табуымыз керек, - дейді өзінің ғылыми жобасына кеңінен түсініктеме берген Мархабат.

      Әлем мемлекеттерін де айналып өтпейтін бұл мәселемен кім қалай күресіп жатыр? Көкейіміздегі сауалды кейіпкерімізге көлденең тарттық.
     «Әсіресе, тек ауыл шаруашылығымен ғана айналысып отырған Африка жұртшылығы да шегірткеден көресіні көріп келді. Тіпті бір жылдары ол мемлекетте егістікті тұтас шегірткенің басып қалған оқиғасы да тіркелді. Осы-дан кейін зиянкестермен күресті мықтап қолға алған Аф​рика үкіметі «Лакотка» деп аталатын келелі бағдарлама жасады. Бағдарлама нәтижесінде ғалымдар зиянкестерді құртатын күшті биопрепарат ойлап тапты. Соның пайдасын экватор халқы 10 жыл көрді. Біз де осындай күшті биопрепарат ойлап табуымыз керек. Өзіміздің төл өніміміз болмаса, шетелдің тәжірибесі бізге пайдасын бермейді. Себебі африкалықтардың бұл тәжірибесін кезінде Өзбекстан халқы өздерінің егістігіне қолданып та көрді. Екі елдің климаты екі бөлек болғандықтан өзбек жеріне биопрепарат әсерін бермеді».
      Мархабаттың тағам өндірісіне қатысты тағы бір келелі жұмысының қоғамға пайдасы көл-көсір. Кәдімгі ұннан дайындалған тағамнан туындайтын аурулардың шығу себебін зерттеп жатқан биолог, сол арқылы ұн сапасын анықтауға болатынын алға тартты. Тағамдардағы микроб​тарды анықтау үшін арнайы ПЦК генетикалық әдісі қолданылуда. Егер Мархабаттың қолға алған жобалары жүзеге асса, онда ауыл шаруашылығын дамытуда біраз өзгерістің орын алары анық.
     АҚШ-тың Алабама штатында нанотехнология бойын​ша, ғылыми жұмысын бастаған Мархабат өкінішке қарай, ол жобасын жалғастырып, тереңірек қаузай алмай отыр. Өйткені біздегі зертханалар ондай күрделі жұмыстарды зерттеуге сай емес.
     - Бір таңғаларлығы, мен тәжірибеден өткен Американың шағын ғана Алабама қаласының өзінде магистранттарға бір жарым мың доллар шамасында шәкіртақы төленеді. Ал Нью-Йорк сияқты ірі мегаполистерінде бұл қаржы екі есе көп. Яғни жас ғалымдар 3 мың долларға дейін алады. Сондықтан да олардың басқа шаруаға бас қатырмай, алаңсыз ғылыммен шұғылдануына мүмкіндігі бар. Америкалықтардың жомарттығына қызыққан ресейлік жастардың көпшілігі еліне қайтпай, сонда қалып жатыр. Ғылымды дамытамыз десек, бізде де жас ғалымдарға жағдай жасалуы керек, - дейді Мархабат.

